
        
            
                
            
        

    
	МОЛЛА НАЙЗ НӨХДИЙНХӨӨ ДУНД

	 

	“Улсын Хэвлэлийн Газар” Улаанбаатар хотноо 1983 онд эрхлэн хэвлүүлсэн “МОЛЛА НАСРЕДДИНИЙ ХОШИН ШОГ” номоос

	 

	“Цагаан бамбарууш” хэвлэлийн газарт 2016 онд цахим хэлбэрт хөрвүүлэв.

Өмнөх үг

	 

	Богино хэмжээний сургамжийн өгүүллэг, хошин яриа, үлгэр домгийг нэр нь үл мэдэгдэх уран үгийн мастерууд амьдралын олон талыг ажиглан туурвиж, тэр бүтээл нь ам дамжин яригдсаар улам нэмэгдэн засагдаж эцсийн эцэст олон түмний хамтын жинхэнэ бүтээл болдог нь аль ч ард түмэнд нийтлэг зүйл билээ.

	Ард түмний аман зохиолын нэгэн хэлбэр болох хошин шог яриа нь болсон хэрэг явдлыг хүүрнэхдээ ихэвчлэн олон түмний дунд нэрд гарсан түүхэн домогт хүнтэй холбон яригддагаараа онцлогтой. Манайд бадарчны тухай хошин шог ихэд дэлгэрсэн байдаг.

	Турк, Газрын Дундад тэнгис, Кавказын орнууд болон Румын, Сербт, Хожа буюу Молла Насреддиний тухай хошин шогийг мэдэхгүй хүнгүй бөгөөд тэр ч бүү хэл Азийн орнууд Энэтхэг, Баруун Европын орнуудад Хожа Насреддиний хошин шогийн хувилбарууд яригдаж байдгийг судлаачид магадалсан нь бий.

	Молла буюу Хожа Насреддинийг түүхэн хүн байсан эсэх, ямар үед амьдарч байсан, чухам аль улсын харьяат болох, хэн түүний тухай хошин шогийн анхны цувралыг зохиосон, хаана анх гарсан зэрэг нь одоо болтол нарийн магадлагдаагүй байгаа юм байна.

	Турк, Персүүд түүнийг өөрийн хүн гэж үздэг бөгөөд Азарбайжаны судлаачид Насреддиний анхны дүрийг XIII зуунд амьдарч байсан эрдэмтэн Хажи Нассирэддин Туситай холбож үздэг. Ихэнх хошин шогт нь доголон Төмөр болон түүний ойр орчныхныг уран үг, ухаалаг аргаараа давсан тухай гардаг учир ийн үзэх үндэстэй юм.

	Энэ удаа бид, Молла Насреддиний хошин шогийг Зөвлөлт Азарбайжаны Шинжлэх Ухааны Академиас хэвлүүлсэн эхээс нь орчуулан уншигч олондоо толилуулж байна.

	 


МОЛЛАГИЙН ЗОЧЛОЛ

	 

	Моллаг нэг удаа гэртээ харьж явтал танилууд нь зогсоогоод:

	— Чи биднийг гэртээ урьж зочлох ёстой гэв.

	— Бурхан тэнгэрийг барьж тангараглахад манай гэрт юу ч байхгүй гэж удтал итгүүлж ядав.

	Тэд Моллагаас огт салж өгсөнгүй.

	Тэг тэгсээр тэдгээр хүмүүсийг гэртээ оруулахаас өөр аргагүй болжээ. Тэгээд хаалган дээрээ тулж ирэхэд Молла

	— Та нар эндээ хүлээж бай. Би гэртээ орж эхнэртээ хэлье, ямар нэг арга олж магадгүй гэж хэлэв.

	Молла гэртээ орж эхнэртээ бүгдийг яриад, түүнийг урилгагүй зочдын өмнөөс гаргаад:

	— Тэднийг хөөгөөд явуулчих гэв. 

	Эхнэр нь гараад, мэдээгүй царай гарган:

	— Та нар энд юу хүлээж байгаа хүмүүс вэ? гэхэд зочид

	— Моллаг хүлээж байна гэлээ.

	— Молла гэртээ алга. Өглөө явсан ирээгүй л байна»

	— Юун ирээгүй гэж? Тэр бидэнтэй ирж энэ хаалгаар орсон шүү дээ.

	Моллагийн эхнэр ч өөрийнхөөрөө, зочид ч өөрсдийнхөөрөө зүтгэсээр байв. Молла тэвчиж чадахаа болиод цонхоороо шагайн:

	— Та нар чинь ямар хачин улс вэ? Шал дэмий юм асуух юм. Манайд чинь нэгээр нь орж, нөгөөгөөр нь гардаг хоёр хаалга байж болно биз дээ гэжээ.

	Молла, тосгоноосоо яваад нэг сарын дараа эргэж иржээ. Моллагийн эргэж ирсэн тухай сонссон хүмүүс дор бүр цуврам ирж, юун тухай хаана очоод ирсэн, яагаад удсан болохыг шалгаана. Энэ нь Моллаг бүр залхааж гүйцжээ. Хүмүүс яагаад ч салахгүй болох нь илэрхий байлаа. Зах дээр очлоо гэхэд л хүмүүс шавж аваад өчнөөн төчнөөн юм асууна. Тэгээд бүгдэд нь нэг мөсөн хариулахаар шийдэв.

	Молла хэсэг бодсоноо бичгийн цаас авч, маш гаргацтайгаар хаашаа явсан, яагаад удсан зэрэг түүнд тавьж болох бүх асуултуудад хариу бичив. Энэ бичгээ дээлийнхээ дотор талд оёж аваад зах явлаа. Моллаг харсан хүмүүс ч түүнийг тойрон шалгааж гарлаа. Молла зах дээр байгаа бүх хүмүүсийг цуглартал нэг ч асуултад хариулахгүй хүлээсээр байв. Хүмүүс цугларч гүйцмэгц Молла дээлийнхээ хормойг эргүүлэн:

	— Нэг удаа уншаад, намайг чөлөөлцгөө. Тэнд бүгд бичигдсэн байгаа гэжээ.

	 


БҮҮ ЗЭМЛЭ

	 

	Молла нэг удаа нөхдийнхөө хамт загас барихаар гол руу очжээ.

	Молла барьсан загасаа савандаа хийж, нөхөд нь загасыг нь сэмхэн авч өөрсдийнхөө саванд хийсээр байв. Тэгээд гэр рүүгээ явахын цагт Молла савандаа нэг ч загасгүй харив. Молла юм бодсон ч үгүй гол руу хандан

	— Чи намайг юу гэж хараад байгаа юм бэ? Би ирсэн шигээ л хоосон гараа ганзагалаад буцах гэж байна. Тэгэхээр би чамд ямар ч өргүй шүү гэжээ.

	 


ЧИДУНЫ ТОС

	 

	Молла нэгэн хүний хамт замд гарчээ.

	Тэр хоёр мөнгөө нийлүүлэн хотоос тараг худалдаж авчээ. Замын хагаст ороод үдлэх болцгоов. Моллатай хамт яваа хүн халааснаасаа элсэн чихэр гарган:

	— Би өөрийн хэсэгт чихэр хийлээ гэхэд нь Молла:

	— Тэгээд миний хэсэгт хийхгүй юм гэж үү? гэв. 

	— Үгүй, зөвхөн өөрийнхөө хэсэгт л хийнэ.

	— Чи чинь адилхан байж, өөрийнхөө ч хэсэгт, миний ч хэсэгт хий л дээ.

	— Чадахгүй, зөвхөн өөрийн хэсэгт хийнэ гэж зүтгэлээ. Молла уурлан халааснаасаа савтай чидуны тос гарган:

	— Тэгвэл би өөрийн хэсэгт чидуны тос хийнэ гэв.

	Молла чи юу болж .байна аа гэж нөгөө хүн айгаад

	— Тос шингэн юм чинь миний хэсэгт ч орно шүү дээ.

	— Чамд ямар хамаатай юм. Би өөрийн хэсэгт л хийх юм чинь.

	— Тарганд тос хийнэ гэдэг чинь юу гэсэн үг вэ? гэв. 

	— Надад ямар хамаа байх вэ. Нэг бол чи чихрээ адилхан хий. Нэг бол би тосоо өөрийнхөө хэсэгт хийлээ гэжээ.

	 


ЗӨГИЙН БАЛ ХАДГАЛСАН НЬ 

	 

	Зэргэлдээх тосгонд суудаг нэг найз нь Моллад жижиг домбонд хийсэн зөгийн бал өгөөд:

	— Молла чи энэ домботой балыг хадгалж бай! Би маргааш ирж авна гэжээ.

	Молла эс тэвчин, шөнө болж гэрийнхнийгээ унтсаны дараа бүх балыг идэж орхижээ.

	Нөгөө найз нь өглөө ирээд, өчигдөр нь эв эрүүл байсан Молла, өнөөдөр хөл толгойгоо битүү хучин, өвчтэй хэвтэж байхыг үзлээ. Ирсэн хүн Моллагийн орон дээр сууж, түүнийг тайвшруулснаа явахаар завдан:

	— Молла миний явах цаг боллоо. Тэгээд түргэн эдгээрэй гэв.

	Дүү минь сайн яваарай! гэж Молла ч хариуллаа.

	Тэгээд найз нь зөгийн балтай домбоо асуув.

	— Өчигдрийн өөрийн чинь тавьсан газар л байгаа. Домбонд би огт хүрээгүй.

	Найз нь домбоо урьд орой нь тавьсан газраасаа аваад хоосон байгааг мэдлээ.

	— Чи домбонд нээрээ хүрээгүй гэж үү дээ? 

	— Надад бүр итгэж болно. Миний гар домбонд хүрээгүй гэдгийг амь насаараа тангараглая.

	— Яаж хүрээгүй байх вэ дээ? Зөгийн бал хаана байна вэ?

	— Шууд л хэлчихгүй, чи домбоны тухай асуусан болохоос балын тухай юм хэлээгүй шүү дээ. Хэрэв домбонд бал үлдсэн бол би юу гэж хэвтэрт байх билээ дээ гэжээ.

	 


БИ ЮУНААС АЙХ ВЭ

	 

	Нэг удаа Молла хүндээр өвчилжээ. Бүх л танил тал, найз нөхөд айл хөршийнхөн нь эргэж ирцгээв. Ирсэн хүмүүс түүний бие үнэхээр муу байгааг үзэж, өөрөө ч дахин босохгүй болсноо ойлгож байв. Моллаг эргэж ирсэн хүмүүс бүгд л дуугүй түүнийг харна. Харин Молла өөрөө урьдын адил хошигнон ярьж, инээж, хөхөрч байлаа. Тэгтэл хамгийн дотнын нэг найз нь:

	— Молла, чи урьд «үхэл» гэдэг үгнээс сүнсээ гартал айдаг байж билээ. Чамд юу тохиолдоо вэ? Одоо тийм аймаар биш байна гэж үү дээ гэж асуухад нь:

	— Урьд бол би ийм байдалд орчих бий гэж айдаг байсан. Одоо бол нэгэнт орчихсон болохоор айх юм алга гэжээ. 

	 


ТОЛГОЙГҮЙ ТАНИЛ

	 

	Молла, өвлийн нэг хүйтэн өдөр найзын хамт зэргэлдээх тосгон руу явж байв. Тэдний замд чоно тааралджээ. Тэр хоёр бөөн орилоон шуугиан болсон учир чоно айн зугтаж нүх рүү орчихжээ. Моллагийн найз, би энэ чоныг заавал алах ёстой гэв. Молла:

	— Чонотой зууралдахгүй байхыг чамаас хүсье. Чи амь наснаасаа уйдаа юу? Чонотой марзганах хэрэггүй, тэр бол хэл ам ойлгохгүй амьтан.

	Найз нь үүнийг эс хайхран чонын орсон нүх рүү очиж толгойгоо аажуухан шургуулжээ. Молла хүлээсээр, найз нь хөдөлгөөнгүй хэвтсээр л байлаа. Тэгж байсаар тэвчиж ядахдаа Молла зориг гарган найз руугаа очиж хөлөөс нь таттал нүхнээс толгойгүй цээж гарч ирлээ. Молла ч ухаан алдталаа айж, тосгон руугаа эргэж гүйсээр гэрт нь ирж, хаалгыг нь тогшин:

	— Дүү минь, танай нөхөр өнөө өглөө гэрээс гарахдаа толгойгоо авсан уу? үгүй юу? Тэр толгойгоо санамсаргүй гэртээ орхисон юм биш байгаа даа гэсэн гэнэ.

	 


АМИЛСАН БӨДНӨ

	 

	Молла анд ч бас яггүй байжээ. Тэр нэг удаа хэд хэдэн бөднө харван алж, гэртээ авч ирээд зумлаж чанахаар тогоонд хийв.

	Молла угийн зочломтгой, ганцаар хооллож заншаагүй хүн байжээ. Хашаандаа орж ирэнгээ л айл хөршийнхийгөө дуудаж: 

	— Би бөднөөр үдийн хоол бэлтгэх гэж байна. Манайд орцгоогоорой гэв.

	Уригдсан хүмүүс ч цугларч гэнэ. Гэхдээ тэд нар Моллаг дамшиглахаар шийдэн нэг нэг амьд бөднө авч иржээ. Зочид Моллагийн хоолоо бэлтгэж дуусахыг хүлээж байлаа. Түдэлгүй Молла тогоогоо гал дээрээс гарган, газар тавьж, царан дээр бөднөө тавиад зочдодоо өгье гэтэл нэг нь:

	— Молла, чи биднийг дайлъя гэж бодсон юм бол тавтайхан шиг хооллуулах хэрэгтэй байна гэв.

	— Юу хийх хэрэгтэй вэ.

	Хүн бүрд таваг авч ирэн тус тусад нь хийж өг.

	— Хэрэв л та бүхэнд тааламжтай байгаа бол бололгүй яах вэ?

	Моллаг нөгөө өрөөнөөс таваг авахаар гарах зуур зочид хоолтой тогоог өөр газар тавьж, түүнтэй адил тогоонд амьд бөднүүдийг хийж, хоолтой тогоо байсан газар тавиад таглажээ. Молла ч тавгаа аваад орж ирэв. Тэр амтат хоолоо аягалахаар тогооны тагийг автал амьд бөднүүд бужигнан гарч, нисэн одоход тогоо хоосон үлдэв. Молла эхлээд нисэн одсон бөднүүдийн хойноос, дараа нь хоосон тогоогоо хараад:

	— Бурхан тэнгэр эдгээр бөднүүдийг амилуулан далавч хайрлаж, тэд нисэн одсонд би баярлаж байна. Энэ бол сайн хэрэг. Харин би нэг зүйлийг ойлгохгүй юм. Харин миний нэмж хийсэн ус, давс, сонгино, тос алга байх юм. Эргүүлж өгдөг болов уу, яадаг бол харж дээ гэжээ.


АЗАРГАН ТАХИА

	 

	Хэсэг залуус Моллаг чадахаар шийджээ. Өөр хоорондоо харилцан тохиролцоод, Молла дээр ирж:

	— Халуун усанд орохоор явцгаая гэв?

	Молла ч зөвшөөрлөө. Залуус усанд орохоор явахдаа нэг нэг өндөг авчээ. Тэд усанд орохоор хувцсаа тайлж байх үед нэг нь:

	— Усанд орсны дараа мөнгө хэн нь төлөх вэ? гэхэд «чи төлнө», «тэр төлнө» гэлцэв. Тэг тэгсээр эцэст нь нэг нь санал болгон:

	— Бүгд л нэг нэг өндөг гаргая. Тэгээд хэн өндөглөж эс чадсан нь усанд орсны үнийг төлье гэж хэлэв. Бүгд зөвшөөрөв.

	Тэгээд тал тал тийшээ тарцгааж, өндгөө дарж байгаа эм тахиа болон орилцгоов. Молла хэрэг бишдэж байгааг ойлгон, хоёр алгаараа өвдгөө тулж хагас суугаад эр тахиа орилов. Залуус түүнээс:

	— Молла, чи юу болж байна аа? гэж асуухад:

	— Өндгөө дарж байгаа эм тахианууд дунд ганц азарган тахиа байхгүй байж болохгүй шүү дээ гэжээ.

	



	

ЭСРЭГ ЭРГЭВ

	 

	Молла хэсэг хүмүүстэй мориор зугаалахаар замд гарчээ. Тэд нэг газар хоноглохоор буудаллав. Молла бүгдээс эртлэн босож морио унан замд гарахыг хүссэн боловч, өөрийнхөө унаж ирсэн морийг ялгаж чадсангүй. Хамт яваа хүмүүсээсээ асуухаас бас зовлоо. Молла бодож бодож байдаг хоолойгоороо:

	— Түргэлээрэй! Дээрэмчид! гэж хашхирав.

	Унтаж байсан хүмүүс босон харайж, бүгд өөрсдийн морьдыг унан давхицгаалаа. Молла ч морио олов. Харин хамт яваа хүмүүс мориндоо сандран мордохын үед үнэхээр дээрэмчид ирвэл яана аа хэмээн өөрөө айчхав.

	Түүнтэй хамт яваа хүмүүс Моллагийн мориндоо хойшоо харж мордсоныг хараад инээлдэж:

	— Хөөе Молла, ямар ч дээрэмчид алга. Харин чи айснаас болоод ар тийшээ хараад, мордчихсон байна шүү дээ гэхэд Молла хээвнэг:

	— Үгүй би огт айгаагүй. Морио ч зөв унасан. Харин миний морь айчхаад намайг мордонгуут айхаа болиод эргэчихгүй юу гэсэн гэнэ. 


ЕРТӨНЦ СӨНӨН

	 

	Молла нэг сайн хоньтой байжээ. Хэсэг зальтай хүмүүс Моллаг мэхлэхээр өөр хоорондоо тохиролцоод, бие биеийнхээ араас тэднийд цувран ирж, нэг ижил зүйлийг ярьцгаажээ.

	Молла маргааш ертөнц сөнөх юм гэнэ. Бид бүгд нөгөө ертөнцөд очих болно. Энэ хонийг харж байх хэрэг байна уу даа? Эцсийн энэ өдөр хонио алж бидэнтэй хамт шорлог хийж идсэн нь дээргүй юу гэцгээжээ.

	Эхний хүний ярианд Молла итгэсэнгүй. Хоёр дахь, гурав дахиас нь эхлэн итгэж, хонио гарган шорлог хийхэд бэлтгэжээ.

	Нөгөө зальтай хүмүүс модон доор суучхаад Моллагийн дайлахыг хүлээв. Энэ зуур тэд өөрийг нь хэрхэн мэхэлсэн тухайгаа инээлдэн ярьж байхыг Молла сонсжээ. Хэргийн учрыг ойлгомогц тэр эхнэрээ дуудан шорлогоо харуулаад, өөрөө зочид дээр ирж бүхий л гадуур хувцсыг нь цуглуулан авч:

	— Тэнгэр хуйсганаж байна. Гэнэт бороо орж юун магад тэгвэл норчихно. Гэрт оруулж орхи гэв.

	Ямар ч сэжиг аваагүй зочид дуугүй л зөвшөөрөв. Молла, тэдний бүх гадуур хувцсыг гэртээ оруулан, нөгөө хаалгаараа хурдан гарч зах дээр аваачин зарж орхижээ.

	Молла тэр мөнгөөрөө хонь худалдан авч ирж, алсан хониныхоо оронд хашив.

	Зочид шорлог идэж, Моллад талархан явахаар завдан хувцсаа асуухад Молла:

	— Найз нар минь та нарын хувцас нөгөө ертөнцөд явчихсан. «Хүлээцгээж бай, маргааш хамт явцгаая» гэж би хэчнээн гуйсан боловч «чиний хонь өнөөдөр явсан юм чинь бид өнөөдөр явах ёстой» гээд болсонгүй гэв. Зочдын нэг нь:

	— Молла, бид одоо яах болж байна? гэхэд Молла:

	— Зүгээр. Тэртэй тэргүй маргааш ертөнц сөнөх юм чинь та нарт хувцасны хэрэг юу байна? гэжээ.


СЭТГЭЛИЙГ НЬ ЗАССАН НЬ

	 

	Нэг удаа Моллагийн сайхан зан нь хөдөлж, найз нартаа:

	— Та нар манайд очицгоо. Би та нарыг сайхан будаагаар дайлна гэжээ. 

	Уригдсан хүмүүс хамтаараа Моллагийнд очицгоолоо. Молла зочдыг суулган нөгөө өрөөндөө орж эхнэртээ:

	— Манайд зочид ирээд байна. Чи сайхан будаатай хуурга бэлтгэ гэв.

	— Чи галзуурав уу? Тэр будаа бэлтгэх цагаан будаа, цөцгийн тос чинь хаана байна вэ? гэхэд Молла гэртээ юу ч байхгүйд жаахан зовж байснаа эхнэртээ:

	— Чи битгий зов. Хэзээ юмтай болсон цагтаа бэлтгэнэ биз ээ гэв. 

	Моллад эхнэр нь өрөвдөлтэй харагдаж нүдэндээ нулимс гүйлгэнүүлэн:

	— За яах вэ, тийм байж. Харин чи зочдод юу гэж хэлэх юм бэ? гэхэд Молла хоосон тогоогоо хээвнэг барин зочид руугаа очоод:

	— Найз нар минь битгий гомдоорой. Манайд цагаан будаа, цөцгийн тос байсан сан бол энэ тогоогоор дүүрэн будаатай хуургаар дайлах байсан юм гэжээ.


НАМАЙГ ОРШУУЛ 

	 

	Молла нэг чухал ажлаар зэргэлдээх тосгондоо очих боллоо. Тэр өглөө эрт цуг явах хүмүүсээ гүйцэхийн тулд оройноос эхлэн авч явах бүх юмаа зэхэж авав. Энэ тухай Моллагийн хөрш залуус мэдэж, түүнийг даажигнахаар тохиролцжээ.

	Тэд нар үүр цайхаас өмнө босоцгоон, Моллагийн явах замыг тосоцгоов. Молла гэрээсээ жаахан холдмогц, тэд нар түүнийг зогсоон:

	— Молла чи хайчих нь вэ? гэж асуув.

	— Би нэг чухал ажлаар зэргэлдээх тосгон руу явж байна.

	— Чи явна гэж бодохын гарз. Чи хаашаа ч явахгүй. 

	— Явахгүй гэдэг чинь юу гэсэн үг вэ? 

	— Чи үхсэн гэдгээ мэдэхгүй байна уу?

	— Би үхсэн гэж үү? хэмээн Молла сандрав.

	— Үхсэн, гүйцэх нь тэр! Үүнд эргэлзэх зүйл байхгүй. 

	Молла цөхрөнгөө баран

	— Та нар даажигнахаа боль. Надад чухал ажил байна. Намайг чөлөөлж үз. Би хоцорлоо. Надтай хамт явах хүмүүс түрүүлээд явчихна. Би л ганцаараа үлдлээ. Намайг чоно иднэ гэхэд залуус хэлснийг нь тоосон ч үгүй Моллагаас салж өгсөнгүй.

	— Үгүй, бид чамайг үхчхээд байхад чинь огт явуулахгүй. Чи бол бидний нөхөр, бидний найз. Бид өөрсдийн үүргийг гүйцэтгэх ёстой. Чамайг угааж, даавуунд ороон оршуулгын газар аваачиж оршуулна гэв.

	Молла тэднээс хэчнээн гуйсан боловч тэд хэрэгссэнгүй, харин түүнийг сүмийн хаалгаар оруулцгаав. Молла тэдний үгийг дагахаас өөр аргагүй болсноо ойлгоод, «Энэ олон хүмүүс намайг үхсэн гээд байх юм.

	Тэд ямар цөмөөрөө галзуурсан биш юу ярьж байгаагаа мэдэх ёстой. Намайг угаасны ашиг гэж эд нарт юу байх вэ? Өөрөө л үхсэнээ мэдэхгүй байгаа болохоос биш үнэхээр үхсэн нь илэрхий байна гэж бодов.

	Тэгээд тэдний цаашаа яахыг Молла тайвнаар хүлээж байлаа. Залуус Моллаг нүцгэлэн банзан дээр тавин угааж эхэллээ.

	Энэ үеэр сүмийн хажуугаар Моллагийн нэг найз өнгөрч явсныг залуус дуудаж:

	— Чи хаашаа явж байна вэ? Молла үхсэн. Түүнийг оршуулах хэрэгтэй байна гэв.

	Моллагийн найз залуусын ажлыг ойлгон

	— Би чухал ажилтай явна. Амжихгүй нь гэхэд, залуус түүнийг явуулсангүй. Тэдний маргаан удаан үргэлжлэхийг Молла ойлгон толгойгоо өндийлгөн нөхөртөө хандаж

	— Найз минь! Миний ажил чинийхээс чухал байсан.

	Яая гэх вэ, үхэл гэдэг юм ирж ажил маань мартагдлаа. Өөр арга алга. Чи хэсэг саатаж намайг оршуулахад тусал гэжээ.


ТОХИРОМЖТОЙ ХЭВТЭР

	 

	Молла өөр тосгонд амьдардаг танилындаа зочноор очжээ. Цаг орой болсон байлаа. Гэрийн эзэн зочныг хүлээлгүй хоолоо идсэний дараа цай ууж суув.

	Тэгээд Моллаг өөрийн адил цатгаланд тооцож цайгаар дайлж гарав. Өтгөн цай Моллагийн хоол идэх дурыг улам ч хүргэв. Тэгтэл унтах цаг ч боллоо. Моллад гоё торгон хөнжил, дэвсгэртэй ор засжээ. Гэрийн эзэн идэж уух юмны талаар бодохгүй байгаа нь үзтэл илэрхий байв. Иймд Молла өөрөө энэ тухай хэлэхэд эвгүй байв.

	Молла хувцсаа тайлаад хэвтлээ. Гэрийн эзэн Моллагийн хэвтсэн байхыг хараад, нөгөө өрөө рүү орж унтахаар завдан босохдоо

	— Ор дэр чинь тохиромжтой байна уу? Дэр дэвсгэр чинь зөөлөн аятай байна уу? гэхэд Молла

	— Зөөлөн ч зөөлөн юмаа. Харин тохиромжтой биш юм. Би унтаж чадахгүй бололтой гэв. Гэрийн эзэн гайхан

	— Яагаад? гэвэл Молла инээмсэглэн

	— Яагаад гэвэл би баян биш учраас торгон, өдөн дээр унтаж заншаагүй хүн. Танайд бол манайх шиг ор дэр байхгүй нь мэдээж. Болж өгвөл надад жаахан талх өгөхийг хүсье. Нэг хэсгийг нь дэвсээд, нөгөө хэсгийг нь дэрлээд хэвтье. Тэгвэл унтаж болмоор байна гэжээ. 


ЗӨВЛӨСӨН НЬ

	 

	Молла нэг удаа халва идмээр санагджээ. Тэр гэртээ ирээд жаахан шар тос, гурил, зөгийн бал олж аваад халва хийж эхлэв.

	Хэдэн овжин хүмүүс үүнийг нь мэдчихээд тэднийд очжээ. Халва болмогц нэг нь орж ирэн, том халбагаар нэг хутгаж аваад идсэнээ Моллад

	— Жаахан давс нэмбэл бүр сайхан болох юм байна гэв.

	Хоёр дахь нь мөн л том халбага дүүрэн халва авснаа:

	— Жаахан сонгино хийвэл гайхамшигтай болмоор байна гэв. 

	Гурав дахь нь мөн л том халбагаар овоолон авч идсэнээ:

	— Жаахан саримс хийвэл бүр ч сайн болно гэлээ.

	Молла халва дууссаныг хараад хайруулаа аван хэлсэн нь:

	Давс, сонгино, саримсгүй халвагаас хайруулд жаахан үлдсэн бол идэхэд мөн ч сайхан болно доо гэжээ. 


ЦАГ АГААРЫН ТУХАЙ ЯРИА

	 

	Нэг удаа маш их цас орж гэнэ. Тосгоныхон цайны газарт цугларч, хүйтний тухай гайхалцав. Нэг өвгөн ярианд оролцон:

	— Гол нь цас, хүйтэнд бишээ. Хүн бол маш хачин амьтан. Зун болохоор халууныг тээршээн, хүйтнийг хүснэ. Өвөл бол хүйтнийг тээршээн халууныг хүснэ гэхэд тэнд байсан Молла хажуугаас нь:

	— Та буруу ярьж байна. Хаврын сайхан цагийг хэн ч тээршээдэггүй шүү дээ гэжээ.


ШИНЭ БАЙШИН

	 

	Молла байгаа бүхнээ шавхан өөртөө байшин барихаар шийджээ. Түүн дээр найзууд нь ирж, хүн бүхэн л зөвлөгөө өгч гэнэ. Хэнийг ч гомдоохгүйн тул хэлсэн бүгдийг нь дагажээ.

	Байшинг барьж гүйцэхэд хачин дүрстэй болжээ. Ямар ч байшингийн хэлбэр олсонгүй.

	Молла шинэ байшиндаа бүх зөвлөгөө өгсөн хүмүүсийг урьж хоолложээ. Тэднийг цугларахад Молла:

	— Та нарт миний байшин таалагдаж байна уу? гэв.

	Бүгд л байшинг тал бүрээс нь харан ярвайж байв. Тэд юу ч хэлээгүй боловч, Молла байшин хэнд ч таалагдсангүй гэдгийг ойлгон:

	— Би, та нарын хүссэн тэр л байшинг барьсан. Гэтэл одоо хэнд ч таалагдахгүй байна. Ингэхлээр та нар цаашид зөвлөх хэрэггүй. Би өөрийн хүссэн байшинг барих болно. Тэгэхээр ямар болохыг нь үзээрэй гэжээ.


ТААМТГАЙ ТАНИЛ 

	 

	Молла гудамжинд танилтайгаа тааралдаад:

	— Манайд хүүхэд төрсөн, ямар хүүхэд болохыг таавал шагнана гэв.

	— Танил нь ихэд баярлан хэлсэн нь:

	— Баяр хүргэе! Лав сайн хүү биз? гэхэд:

	— Хүү биш гэлээ.

	— Тэгвэл охин уу? гэхэд нь Молла гайхан:

	— Чи охин төрсөн гэж яаж таав аа? Би энэ тухай одоогоор хэнд ч хэлээгүй байгаа юм сан гэжээ.


МОЛЛАГИЙН АМЛАЛТ

	 

	Молла, нэгэн хавар найз нартайгаа хамт хөрш тосгондоо зугаалжээ.

	Сэнгэнэсэн хүйтэн булаг, ширүүн урсгалт гол, ногоон нуга нэг үгээр хэлэхэд цэцэг ногоо жигдэрч, байгалийн сайхан бүрдсэн газар байв. Тэр газрыг хараад хараад ханашгүй гэнэ.

	Найз нар нь тэндээ дахин долоо хоног үлдэн зугаалахаар шийдэцгээжээ. Тэгэхдээ хүн бүр ямар нэгэн үүрэг авах болж нэг нь:

	— Энэ долоо хоногийн талхыг би даая гэхэд нөгөө нь: 

	— Би мах гаргая гэж.

	Гурав дахь нь

	— Чихэр жимсийг нь би хариуцъя гэв. Энэчлэн бүх зүйлийг хуваарилан авч Моллагийн ээлж болоход бүгд л түүнийг харж, юу амлахыг нь хүлээж байв.

	— Та нар энд долоо хоног байтугай бүтэн жил ч найрласан та нараас би нэг ч минут холдохгүй байхыг амлана. Хэрэв та нарыг орхисон байвал орчлонд байж болох хамгийн муухай хочоор намайг дуудаж байгаарай гэжээ.


ХАНАТЛАА УНТСАН НЬ

	 

	Молла зуны нэгэн халуун өдөр зэргэлдээх тосгон руугаа очиж, танилындаа оржээ. Гэрийн эзэн Моллад хандаж: 

	— Халуунд их ядраа биз дээ? Ус уух уу? Хэвтэж амрах уу? гэв.

	Харин идэх юмны талаар үг дуугарсангүйд нь Молла:

	— Замд тааралдсан хүйтэн булгийн хажууд би ханатлаа унтсан гэжээ.


МОЛЛА ИЛЖИГ ХАМГААЛСАН НЬ

	 

	Моллагийн дотнын найзуудын нэг нь зэргэлдээх тосгоноос тэднийд зочноор ирж, хашаагаар оронгоо илжгээ нүдэж:

	— Үхэх нь яана аа! Ямар ч юм ачаалдаггүй муу адасга, хамгийн сайн найзын өмнө ингэж шившиг болгож байдаг гэхэд Молла:

	— Битгий зоддоо. Наадах чинь бидэнд юм авч ирээгүй шигээ биднээс мөн л юу ч авч явахгүй нь байна шүү дээ гэжээ.

	 


ЧАМД ЯМАР ХАМААТАЙ ЮМ?

	 

	Моллагийн нэг танил нь түүнийг дамшиглах гэж:

	— Молла хараач! Будаатай хуурга авчирч явна гэв.

	— Надад ямар хамаатай юм?

	— Чамд авч ирж явна шүү дээ!

	— Тэгвэл чамд ямар хамаа байна?

	ХГ № 63/83

	Зах №200 

	Үнэ 2 тө 20 мө

	 

	Улсын Хэвлэлийн Газар, 

	Улаанбаатар Элдэв-Очирын гудамж, 7 

	 

	Сүхбаатарын нэрэмжит Хэвлэлийн Комбинат 

	Улаанбаатар, Сүхбаатарын талбай, 6.

